
GOUVÈNÈ CUOMO, MALLOY, MURPHY AK RAIMONDO ANONSE KOWALISYON 

“ETA YO POU SEKIRITE NAN ZAFÈ ZAM AFE” POU LITE KONT EPIDEMI 
VYOLANS AME A  

  
New York, Connecticut, New Jersey ak Rhode Island siyen yon akò pou kreye yon 
baz done ki kouvri plizyè eta ki pral bay enfòmasyon sou zam afe, sou efò lapolis 

yo epi konplete baz done federal NICS la  
  

Nouvo kowalisyon ant plizyè eta sa a pral swiv tras epi entèsepte zam afe pou 
sispann sikilasyon zam ki sòti nan lòt eta 

  
Premye Konsòsyòm Rejyonal pou Rechèch sou Vyolans Ame nan nasyon an pral 

fè etid pou pi byen enfòme desidè yo  
  
  

Jodi a, Gouvènè New York la Andrew M. Cuomo, Gouvènè Connecticut la Dan Malloy, 
Gouvènè New Jersey a Phil Murphy ak Gouvènè Rhode Island lan Gina Raimondo te 
anonse fòmasyon nouvo kowalisyon “Eta yo Pou Sekirite nan Zafè Zam Afe” (States for 
Gun Safety) pou lite kont vyolans ame. Fas a inaksyon repete gouvènman federal la, 
kowalisyon an pral siyen yon Memorandòm Antant pou pi byen pataje enfòmasyon epi 
atake epidemi devastatè sa a gras a yon apwòch rejyonal konplè. Kowalisyon an pral fè 
vanse yon efò a plizyè volè ki pral kreye yon baz done ki kouvri plizyè eta pou konplete 
Sistèm Nasyonal Verifikasyon Enstantane Antesedan Kriminèl (National Instant 
Criminal Background Check System, NICS) federal la, swiv tras epi entèsepte zam ki 
sèvi nan krim epitou zam ki travèse fwontyè eta yo epi l ap lanse premye Konsòsyòm 
Rejyonal pou Rechèch sou Vyolans Ame (Regional Gun Violence Research 
Consortium) nan nasyon an ki pral etidye pwoblèm nan pase pa plizyè disiplin pou pi 
byen enfòme desidè yo nan tout nasyon an.  
  
“Isit la nan New York, nou fyè gen lakay nou lwa sou sekirite nan zafè zam afe ki pi 
solid nan nasyon an. Sepandan, inaksyon gouvènman federal la kontinye ap montre 
sou pwoblèm sa a non sèlman pèmèt epidemi vyolans ame a simaye, men li anpeche 
toutbon lwa tankou Lwa SAFE la vin an vigè nèt”, Gouvènè Cuomo te deklare. “Olye 
pou nou tann gouvènman federal la vin rezonab epi adopte lejislasyon responsab sou 
sekirite nan zafè zam afe, New York ap mete tèt ansanm avèk New Jersey, Connecticut 
ak Rhode Island pou nou pran bagay yo an men. Non sèlman kolaborasyon revolisyonè 
sa a ap pran nouvo mezi pou anpeche zam ilegal travèse fwontyè eta yo, men gras a 
fòmasyon premye Konsòsyòm Rejyonal pou Rechèch sou Vyolans Ame nan nasyon an, 

nou pral kapab pi byen enfòme desidè yo nan tout nasyon an sou kijan pou yo kenbe 
kominote yo an sekirite.”  
  
“Nou refize kite inaksyon federal la nan pwomilge lwa ki gen sans sou zafè sekirite nan 
zam afe, mete an danje lavi rezidan nou yo”, Gouvènè Malloy te deklare. “Malgre tout 
efò lobiyis pwisan gwoup ki gen enterè espesyal yo, nou pral travay ansanm kòm yon 
kowalisyon eta pou kenbe kominote nou yo an sekirite. Nou pa kapab chita epi kite zam 
tonbe nan men moun ki pa ta dwe genyen yo, epi nou pa kapab annik rete ap gade 
trajedi fèt preske chak jou. Gen yon bagay ki rete klè: sa t ap pi bon pou nou si chak eta 
epi gouvènman federal la te pwomilge règ sekirite rezonab sou zam afe. Nou pa pral 
tann pou Washington aji - tan aksyon an se kounye a.”  
  
“Vyolans ame se pa yon pwoblèm New Jersey, ni yon pwoblèm New York, ni yon 
pwoblèm pou ankenn eta oswa rejyon an patikilye - se yon pwoblèm nasyonal”, 
Gouvènè Murphy te deklare. “Sepandan, nou pa kapab tann pou Kongrè a aji. Kòm 
eta, nou dwe travay ansanm pou fè sa ki pou fèt yo epi pwomilge mezi pou pwoteje 
rezidan nou yo ak kominote nou yo. Men, sa ki pi enpòtan toujou, yon kolektif eta kapab 
pran mezi sa yo ansanm pou laji pòte ak efè lwa rezonab yo sou sekirite nan zafè zam 
afe.”  
  
“Rhode Island gen kèk nan lwa sou zam afe ki pi solid nan nasyon an, men nasyon nou 
an gen kèk nan sa ki pi fèb yo nan lemond. Timoun nan Florida ak toupatou nan nasyon 
an ap aji, epi se pa yon sipriz: Nou fòse yo mennen poutèt depi anpil ane fonksyonè eli 
yo nan Washington refize fè sa”, Gouvènè Raimondo te deklare. “Nou pral kanpe 
avèk elèv nou yo epi avèk paran yo pou ranfòse lwa sou zam afe nou yo epi lite kont 
vyolans ame.”  
  
Nan kad kowalisyon an, New York, Connecticut, New Jersey ak Rhode Island pral 
pataje enfòmasyon sou moun ki gen entèdiksyon achte oswa posede zam afe nan chak 
eta. Lè yo pataje enfòmasyon sa yo, eta yo kapab anpeche yon fason pi efikas pou 
sèten moun achte zam afe, mete men sou zam epi/oswa jwenn pèmi zam afe. Akò a, 
konfòmeman a pwoteksyon ransèyman prive federal ak nan eta yo, pral bay òganis fòs 
de lòd eta yo detay sou acha zam afe oswa refi pèmi pou moun ki diskalifye yo. Yon 
moun gen dwa diskalifye pou li gen zam afe poutèt plizyè rezon, tankou paregzanp 
manda arestasyon, òdonans pwoteksyon, pwoblèm sante mantal afeblisan, oswa 
antesedan kriminèl.  
  
Malgre adopsyon lwa sou sekirite nan zafè zam afe ki mete restriksyon sou acha ak pò 
zam afe nan toulekat eta yo, mank règlemantasyon federal ki anpeche moun yo achte 
zam afe nan lòt eta epi travèse fwontyè avèk yo detwi lejislasyon eta a. Pou lite kont 
pratik sa a, New York, Connecticut, New Jersey ak Rhode Island pral bay sant 
ransèyman fòs de lòd yo enstriksyon pou yo travay an kolaborasyon pou swiv tras 
itilizasyon zam ki sòti nan lòt eta epi pataje enfòmasyon pou entèsepte kriminèl k ap 
travèse fwontyè eta yo avèk zam ilegal. Kat sant regwoupman enfòmasyon yo nan eta 
ki pral pataje enfòmasyon selon akò sa a se Sant Ransèyman Eta New York la (New 
York State Intelligence Center), Sant Ransèyman Connecticut la (Connecticut 
Intelligence Center), Sant Ransèyman Operasyonèl Rejyonal New Jeysey a (New 
Jersey Regional Operations Intelligence Center), ak Sant Regwoupman Enfòmasyon 
Eta Rhode Island lan (Rhode Island State Fusion Center).  

Kat eta yo pral deziyen enstitisyon ansèyman siperyè tou pou yo mete tèt ansanm epi 
kreye premye Konsòsyòm Rejyonal pou Rechèch sou Vyolans Ame nan nasyon 
an. Konsòsyòm nan ap gen ladan ekspè devwe nan sante piblik, byennèt sosyal, politik 
piblik, ak jistis penal, ki pral pataje epi egzamine done yo pou pi byen enfòme desidè yo 
nan tout nasyon an. Konsòsyòm revolisyonè sa a pral konble vid entèdiksyon 1996 
gouvènman federal la sou itilizasyon fon federal yo pou etidye vyolans ame ki bloke efò 
rechèch yo toupatou nan nasyon an, tankou paregzanp nan Sant pou Kontwòl ak 
Prevansyon Maladi yo (Centers for Disease Control and Prevention) ak Enstiti Nasyonal 
Sante yo (National Institutes of Health).  
  
Apiye sou efò sa yo, eta yo pral travay tou pou pouse gouvènman federal la pou li 
adopte mezi ki gen sans sou zafè sekirite nan zam afe. Pou pwoteje fanmi yo ak 
kominote yo toupatou nan rejyon an, gwoup la pral mande gouvènman federal la pou li 
rapidman pwomilge verifikasyon antesedan inivèsèl, ak entèdiksyon sou zam daso ak 
yon peryòd datant federal ant acha ak livrezon zam yo.  
  
Kowalisyon plizyè eta sa a apiye sou ane pwogrè Gouvènè Cuomo te mennen pou lite 
kont vyolans ame nan New York. Alaswit trajedi Sandy Hook la, Demokrat yo ak 
Repibliken yo te mete tèt ansanm nan New York pou adopte lwa ki pi solid nan nasyon 
an sou sekirite nan zafè zam afe an 2013. Lwa 2013 New York la sou Sekirite nan Zafè 
Minisyon ak Zam Afe a (New York Secure Ammunition and Firearms Enforcement Act, 
SAFE Act), ki pi koni kòm Lwa SAFE NY la, te entèdi vant zam daso ak magazin gran 
kapasite epi li ede kenbe zam yo lwen men malad mantal danjre, epi an menm tan 
sovgade dwa konstitisyonèl mèt zam ki respekte lalwa yo.  
  
Anplis Lwa SAFE la, New York kontinye envesti nan inisyativ SNUG ak GIVE yo ki 
kolabore avèk manm kominote a pou ede retire zam nan lari a. Nan SNUG, yo 
anplwaye moun ki resevwa fòmasyon espesyal pou redui vyolans lè gen tansyon 
andedan kominote yo, epi an menm tan mete moun ki gen anpil risk yo an kontak avèk 
sèvis sosyal ak ankadreman esansyèl. Inisyativ GIVE lan ap bay finansman pou sipòte 
asistans teknik, fòmasyon, ekipman ak pèsonèl – tankou pwokirè ak analiz krim  
yo – pou ede kominote yo redwi vyolans ak zam yo epi sove lavi. Se Divizyon Sèvis 
Jistis Kriminèl (Division of Criminal Justice Services, DCJS) eta a k ap administre 
finansman pou toude inisyativ yo.  
  
Pi dènyèman, Gouvènè Cuomo prezante nouvo lejislasyon nan kad diskou Eta Leta 
2018 la ki pral retire tout zam afe nan men moun ki komèt krim vyolans familyal. Poutèt 
lyen ki pa kapab demele a ant vyolans familyal ak vyolans ame mòtèl, lejislasyon sa a 
pral egzije pou yo retire tout zam afe nan men moun ki te kondane pou krim vyolans 
familyal, menm si deli a te minè. Li pral ajoute mezi tou pou kenbe zam afe lwen moun 
ki komèt vyolans familyal nan bi anpeche lòt trajedi.  

